
Bihar 18:30eko danbor
soinuek emango diote
jaiari hasiera; atzetik
etorriko da suziria
herensuge eta guzti,
asteburu bete ekitaldiz // 4

«Konfrontazio
politikotik atera
behar den altxorra
da euskara » 
PILI ZABALA
ELKARREKIN PODEMOSEN
LEHENDAKARIGAIA

«Giza eskubideen
urraketak sortzen
dituztenekin ez ditugu
akordioak lortuko», 
adierazi du Pili Zabala
lehendakarigaiak  // 3

«Pertsonari
kontzientzia bat
sorraraztea da
gure lana»
GARDOTZA ADURRIAGA
KINESIOLOGOA

Gardotza Adurriaga kinesiologoa da, eta
gorputzean oreka bilatzen laguntzen du. 
Hainbat teknika erabiliz lortu daiteke hori, 
baina  gazteluarrak dio: «bizi dugunaren 
erantzuleak garela ikusi behar dugu»  // 5

Anai-arreba eta 
senar-emazte, 
trontzak elkartuta
txapelketara
Miren eta Jokin Garmendia baliarraindarrek eta
Alatzne Etxaburua eta Xanti Aizpurua zizurkildarrek,
larunbatean, Euskal Herriko Trontza Txapelketa
Mistoan parte hartuko dute, Larrabetzun // 7 Miren eta Jokin Garmendia anai-arreba baliarraindarrak. ASIER IMAZ

Ohitura osasuntsuen azken
moda sasoian da Usabalen
Usabal kiroldegian
astelehenean ekingo diote
ikasturteari; berrikuntzek
osatuko dute eskaintza,
ohiko jarduerekin batera

Itzea Urkizu Arsuaga 

Tolosako Usabal kiroldegiak, urte-
ro, 3.000 izen-emate izaten ditu,
bataz beste, ikastaroetan. Hamar-
kada pasatxoko arrakasta ez da ka-
sualitatea, eta joera berrietara ego-
kitzen asmatzea da sekretua,
Asier Martin kudeatzailearen ara-
bera: «Beti aurrera begiratzen
saiatzen gara, ahalik eta eskaintza
zabal eta modernoetan osatzeko».
Ikasturte berriak eskainiko dituen
nobedadeak aste honetan ezagu-
tu ahal izango dira, ate irekiekin,
eta datorren astelehenean ekingo
diete saioei.
Lasaiagoak izango dira batzuk,

indarra lantzeari begirakoak beste
zenbait, eta musika eta dantzaren
aitzakian ariketa fisikoa egiteko
prestaturikoak besteak; guztira,
sei ikastaro berri txertatu dituzte
eskaintzan.
Duela zenbait hilabete martxan

jarri zuten K-Stretcha Usabalen,
gorputzaren jarrera egokiak berre-
gituratzeko. Gorputz osoko giha-

rrak luzatzeko ariketak dira ikas-
taroaren muina, eta guztia taula
baten bidez egiten dute. Ardura-
dunek azpimarratu dutenez, «biz-
karreko minen aurka oso ikastaro
baliagarria da».
Kirol arlokoak nahiz bestelako-

ak izanda ere, erronken gizartea
da egungoa. Hain zuzen joera ho-
rri erantzunez, eta Desafit izenbu-
rupean, Usabal kiroldegiak 90
egunetan 30 minutuko ariketa
saioa egiteko erronka bota nahi

die erabiltzaileei. «Ariketa errazak
izango dira, baina egunero-egu-
nero eginez gero emaitza handiak
ematen dituztenak», azaldu du
Asier Martinek. Desafitek malgu-
tasuna eskainiko die ikasleei, eza-
rritako hiru ordutegietako edozei-
netan parte hartzeko aukera izan-
go dutelako.
Berrikuntza guztiek erakartzen

dute erabiltzaileen arreta, baina
aurten zalantzarik ez da: Jumpfit
ikastaroak sekulako arrakasta

izan du, jada, ate irekien jardunal-
diei ekin baino lehen. Ohe elastiko
txiki batean jauziak eta dantza uz-
tartuko dituzte, oreka eta giharrak
lantzeko. «Ezegonkorra denez,
ipurmasailak, hankak nahiz sabe-
la sendo egoten laguntzen du»,
dio Martinek. 
Eta, ohe elastikoetatik tatamira

joz, kempoa ordezkatuko du aur-
ten, jarduera berri batek: kick bo-
xinak. «Sasoian egoteko modu
erakargarri bat» eskaini nahi izan

Bizkarreko arazoak saihesteko bereziki onuragarria da K-Stretch ikastaroa. I. URKIZU

Badatoz aretoen epelaz
gozatzeko egunak
I. Urkizu 

Duela bi urte ekindako egitas-
moa bueltan izango da, ostirale-
tik aurrera, Tolosan. Eguraldiak
ere iragarri du, badatozela areto-

en epelaz gozatzeko egunak, eta
Kulturzale txartelak bultzadatxo
bat eskainiko du horretarako.
Guztira, 9 ikuskizunez gozatze-
ko aukera izango da, eta banaka-
ko sarrerak erosita 108 euroko

prezioa lukeenaz, 50 euroan go-
zatu ahal izango da.
Kultur etxeko harreran esku-

ratu daitezke Kulturzale txarte-
lak, gaurtik aurrera, eta aurreko
hiruhilekoetan bezalaxe, txarte-
la dutenek leihatilan beren sa-
rrerak hartu beharko dituzte;
Kulturzale txartela dutenek eser-
leku onenez gozatzeko aukera
izango dute.

ETXEKO NAHIZ KANPOKO
OSAGAIAK
Antzerkia, musika, dantza nahiz
magia txertatu ditu, udalak,
ikasturte berriari kulturaz ekite-
ko eskaintzan. Horrela, hainbat
tolosarrek parte hartuko dute be-
deratzi ikuskizun horietako
hainbatetan, eta herritik kanpo-
ko artistak ere ariko dira, noski.
Ostiral iluntzeak hartuko du

du Usabalek, gazteei begira: «Saio-
ak biren arteko borrokak izaten
dira, eta autodefentsa lantzeare-
kin batera, gorputz osoa lantzen
dute».
Gauza jakina da giharrak lan-

tzeko bide bat baino gehiago har
daitezkeela, eta Usabalera ere iri-
tsi da ohiko abdominalak albo ba-

tera uzten dituen jarduera: abdo-
minal hipopresiboak. Ainhoa Iza-
girre fisioterapeuta izango da
ikastaroaren arduraduna, eta zoru
pelbikoa mindu gabe abdomina-
lak eta sabela landuko dituzte:
«Edonorentzat onuragarria da,
baina bereziki gomendagarria iza-
ten da emakumeentzako, ohiko
abdominalek haien zoru pelbiko-
ari kalte egiten dielako», zehaztu
du.
Azkenik, teknologia eta kirola

uztartuz, elektroestimulazio bi-
dezko entrenamenduak egiteko
aukera ere eskuragarri izango da
Usabalen. «Oso joeran dago, elite-
ko kirolariek aspaldidanik erabil-
tzen duten arren», azaldu du Mar-
tinek. Funtsean, bultzada elektri-
koak ematen dituen jaka batekin
20-25 minutuko entrenamendu
bat egitea izango da gakoa, gehie-
nez ere, astean behin.

lehen hitzordua, 20:30ean. Iker
Galartza Jose Ramon Soroizekin
batera ariko da, Erdibana an-
tzezlanaren gaztelerazko ber-
tsioa taularatuz: Mita y mitad.
90 minutuko komedia eskainiko
dute, zuzen-zuzenean, Leidor
aretoan.
Eta, datorren astetik aurrera,

berriz, honako ikuskizunek har-
tuko dituzte oholtza tolosarrak:
Bazzque world sounds, Johan Se-
bastian Jazz, Maurizia, The his-
tory of rock, Birakabareta, Spec-
tacular magic, Eskutitzak eta Hi
haiz, hi!. Ordutegi nahiz aretoen
informazio osoa ataria.info-n
eskuragarri. 

Urtean 3.000
izen emate jasotzen
ditu Usabal
kiroldegiak, ikastaro
eskaintzaz gozatzeko

Ostiralean Leidor aretoan ariko dira Galartza eta Soroiz. ATARIA



Iñigo Terradillos 

Eskualdeko lehendakarigai ba-
karra dugu Pili Zabala (Tolosa,
1968), eta baita historiako lehena
ere. Alderdi guztiekin adostuta-
ko proiektu politikoa defenda-
tzen du, «Euskadi solidarioagoa
eraikitzeko».
Zer azpimarratuko zenuke
Tolosaz, zure jaioterriaz?
Gaur egun zein harreman
duzu eskualdearekin?
Oroitzapenak batez ere haurtza-
rokoak eta nerabezarokoak di-
tut. Oroitzapen oso politak gor-
detzen ditut, auzokoak, lagune-
nak, eskolakoak, kalekoak,
Igarondo igerilekukoak... Gaur
egun, Zarautzen bizi naiz, eta
Tolosara, familia bisitatzera joa-
ten naiz, batik bat. Nire ama eta
anai-arrebak bertan bizi dira eta
baita senarraren familia ere.
Politikaren lehen lerroan ego-
tea egokitu zaizu Elkarrekin
Podemosen proposamena
onartu eta zure hautagaitzak
irabazi ostean. Nola darama-
zu?
Nahiko ondo. Nahiko pertsona
ordenatua eta diziplinatua naiz.
Asko gustatzen zait ikastea, for-
matzea eta gauzak arrazoitzea,
iturri desberdinetatik informa-
zioa jasotzea eta ondo hausnartu
ondoren nire iritzi propioa atera-
tzea.... Eta horixe da egiten ari
naizena: ikasi, familiarekin egon
ahal dudan une horiek ondo ba-
liatu eta nire lanak ahalik eta
egokien egin. 
Nola doa kanpaina? Gustura
orain arteko lanarekin?
Gustura gaude. Ikusten ari garen
erreakzioekin eta jendearen bul-
tzadarekin pozik gaude. Jendea-
ren babesak ikaragarri motiba-
tzen zaitu. Etorkizun hobea,
Euskadi sozial eta solidarioagoa
nahi dugu eta badakit gauzak as-
koz hobeto egin daitezkeela. 
Kanpainan zure etxearen in-
guruko azalpenak ematen
ikusi zaitugu. Zergatik ikusi
duzu beharrezko hori egitea?
Herritarrek politikariek dugun
ondarea jakin behar dutela irudi-
tzen zait. Gardentasun osoz ja-
kin behar dituzte irabazten ditu-
gun soldatak. Garrantzitsuena
ez da duzun ondarea, baizik eta
nola lortu duzun. Nik ez dut ez-
kutatzeko ezer, eta ez dut inongo
arazorik gardentasun osoz era-
kusteko erakutsi behar dudana.
Iruditzen zait, bereziki hainbes-
te ustelkeria ikusten dugun ho-
netan, politikariok azalpenak
ematera behartuta gaudela. Oso
garbi dut jendeak nigan konfian-
tza osoa izan dezakeela, nire lan
urteetan kudeaketa ona egin du-
dala frogatu baitut.

Lanbide eraginkorra izatea nahi
dugu, berrindustrializazioa bul-
tzatzen dugu, eta ekonomia so-
zial eta solidarioan sinesten
dugu. Kooperatibek betidanik
izan dute garrantzia gurean, eta
gure bultzada izango dute. Auto-
nomoentzat laguntzak aurrei-
kusten ditugu, ahaztuak izan di-
relako eta ekintzailetzari ere ba-
besa emango diogu. Kanpora
joan beharra izan duten hain
ondo prestaturiko euskaldun
gazteak bueltatzea nahi dugu eta
laguntzak aurreikusten ditugu
horretarako ere. Energia eredua
aldatu nahi dugu, Euskadi berri-
ro Europan aitzindari izateko.
Bide horretan, berritzen diren
etxebizitzak eraginkorragoak
izatea da gure helburua, eta ho-
rretarako maila profesional as-
kotariko lanpostuak sortuko di-
tugu, kalitatezko lanpostuak.
Osasunaren alorrean, zer dio-
zu Tolosaldeko ereduaz? 
Gure eredua osasun publikoa da,
eta gure proposamena da barne
produktu gordinaren %1 gehi-
tzea osasunean. Osakidetzako
langileen prekarietatearekin
amaitu nahi dugu, langileekin
elkartuz irtenbide egokia bila-
tuz. Tolosaldean Asuncion klini-
karekin dagoen arazoari ere ir-
tenbidea eman behar zaio. Priba-
tizazio horri beste kudeaketa
sistema bat ezarri behar zaio.
Langile guztiak eta Asuncion kli-
nika kudeatzen dutenak elkartu
behar gara akordio egoki batera
iristeko, osasunak pribatua iza-
tea ez baitu inolako logikarik.
Guk, gainera, odontologia eta
podologia zerbitzuak ere barne-
ratu nahi ditugu Osakidetzan.
Gizarte zerbitzuei begiratuta,
diru sarrerak bermatzeko
errenta ezbaian jartzen dute
alderdi batzuk.
Diru sarrerak bermatzeko erren-
tan iruzurra baldin badago topa-
tu egin behar da, baina, iruzur
fiskala askoz ere handiagoa da,
eta horren aurka ez da ezer egin
orain arte. Arduraz jokatu behar
dugu, eta iruzur fiskala desage-
rrarazi. Iruzurrik egongo ez ba-
litz 2.300 milioi gehiago jasoko
luke Euskadiko Ogasunak. Poli-
zia fiskala sortzea proposatzen
dugu iruzurra atzemateko. 

Nola laburbilduko zenituzke
zuen programaren puntu na-
gusiak?
Erakundeetara iritsi eta politika
egiteko beste modu bat badagoe-
la erakustea da gure asmoa. Bes-
tetik, Euskadin ez dagoela inor
soberan erakutsi nahi dugu.
Gure eskubideak, eskubide so-
zialak bermatu behar ditugu,
etxebizitza duina, enplegu dui-
na, kalitatezko eta doako osasu-
na eta hezkuntza edota erabaki-
tzeko eskubidea aldarrikatzen
ditugu, eta benetako bizikidetza
lortzeko denon artean eraikitako
bake eta bizikidetza esparrua
dugu helburu.
Ekonomiaren alorrean zer
proposatzen duzue?

Alfonso Alonso PPren lehen-
dakarigaiak ez zaituela bikti-
ma kontsideratzen esan zuen,
eta ondoren barkamena eska-
tu zizun.
Pausoa ez da soilik barkamena
eskatzea. Garrantzitsua da gaizki
egin duzula konturatzea, lehe-
nengo pausoa da, baina, gaizki
dagoena aldatu behar da. Bikti-
men legearen irakurketa gaizki
dago, eta horregatik, nik bezala,
hainbat pertsonek ez dute bikti-
ma aitorpena jaso. Nik ahalegin
guztiak egingo ditut, gaizki dau-
den legeak zuzentzeko. Alonsok,
orain, aukera ezin hobea du, giza
kalitatezko pertsona bada, gaizki
idatzi zituen txostenak zuzen-
tzeko.

Erabakitzeko eskubidea de-
fendatzen duzue. Zer propo-
satzen duzue?
Gardentasun akordio bat propo-
satzen dugu, kanadar eredua ja-
rraituz. Indar politiko guztien ar-
tean nahi dugu akordioa, proiek-
tu politiko bat eratu eta gure
lurralde arazoari irtenbide legala
emateko. Hor sentsibilitate guz-
tiak, identitate nazional guztiak
islatuta egon behar dira, eta bila-
terala eta demokratikoa izan be-
har du. Behin akordio horretara
iritsita, herritarrei galdetuko ge-
nieke ea eredu horrekin gustura
dauden. Azken finean, helduak
diren demokrazia parte hartzaile
guztietan dago erabakitzeko es-
kubidea. Baina, ez soilik lurralde
ereduan, baizik eta, beste arloe-
tan ere herritarrek erabakitzeko
aukera izan beharko lukete.
Erraustegiaren kasuan, esate-
rako, zuek galdeketa bultza-
tuko zenukete?
Noski. Eragin handia duten arlo-
etan herritarren ahotsa entzun
behar dugu. Politikarien egite-
koa herritarrei entzun eta irten-
bide egokia ematea da.
Zein da erraustegiaren ingu-
ruko zuen jarrera?
Atez ateko sistema %80ko birzi-
klatze tasara iritsi daiteke, baina
ez da bakarra. Atez atekoa siste-
ma ona izan daiteke bertako he-
rritarrek horren alde egiten ba-
dute. Garrantzitsuena kontsen-
tsua da. Errauste planta egitea ez
da irtenbide onena, zabortegia-
ren arazoa ez duelako konpon-
tzen, eta gainera sistema gares-
tiena da. Murriztu, berrerabili
eta birziklatu egin behar dugu.
Gainera, Bizkaian bada errauste
planta bat. Araban, Gipuzkoan
eta Bizkaian hondakin kopurua
murrizten badugu eta berrerabi-
li, nahikoa genuke horrekin. 
Euskararen normalizaziora-
ko zer proposatzen duzue?
Euskara konfrontazio politikotik
atera behar den altxorra da. On-
darea da eta zaindu egin behar
dugu. Erabilera sustatu behar
dugu, eta euskaldunon hizkun-
tza eskubideak bermatu. 
Norekin ez zenukete gober-
nua osatuko?
Giza eskubideen urraketak sor-
tzen dituztenekin ez ditugu
akordioak lortuko. Guztiekin
hitz egingo dugu, baina, baditu-
gu lehentasunak, batez ere, es-
kubide sozialen bermea, eraba-
kitzeko eskubidearen defentsa,
kudeaketa gardena eta herrita-
rrekin harreman zuzena. Horiek
bultzatzen dituztenekin gertua-
go egongo gara. Aldiz, desber-
dintasun sozialak sortzen dituz-
tenekin zailago egingo zaigu
akordioetara iristea.

JON MIRANDA

«Demokrazia heldu
guztietan dute
erabakitzeko eskubidea»
PILI ZABALA
ELKARREKIN PODEMOSEN LEHENDAKARIGAIA

Desberdintasun sozialak sortzen dituzten
alderdiekin Elkarrekin Podemosi zailago
egingo zaiola akordioetara iristea esan du.

SANMIELAK 2016, LEHEN ASTEBURUA
Irailak 23, ostirala

18:30.Danborrada 
Agustinenea plazatik.
19:00.Agurra, txupinazoa eta heren-
sugearen jaitsiera San Migel plazatik
Ondoren. Buruhandi eta erraldoiak
San Migel plazan.
21:00. Barrikotea San Migel plazan.
Oharra. Jan-ontziak eta mahai tres-
nak norberak eraman beharko ditu,
eta afalostean, mahaiak garbi utzi be-
har dira.
22:30. Dantzaldia Zesuma taldeare-
kin San Migel plazan.

Irailak 24, larunbata

09:00.Gazte Festen hasiera 
San Migel plazatik.
11:00-13:00.Haur parkea 
garbilekuko plazan.
13:00.. Gazteen dantza soka 
San Migel plazan 
(aurten nesken txanda)
14:00.Haurren bazkaria 
San Migel plazan.
14:30.Bikoteen bazkaria Aizpuruan
eta gazteen bazkaria Share elkartean.

15:30-18:30.Haur parkea 
garbilekuko plazan.
18:30.Kalejira Ttek elektrotxaranga-
rekin Share elkartetik aterata.
21:00.Gazteen afaria.
23:00.Kontzertua: Humus, 
Auxili eta Bad Sound System 
taldeekin San Migel plazan.

Irailak 25, igandea

11:00.Molto Grand Prix lasterketak 2
eta 5 bitartekoentzat frontoiaren au-
rrean, eta patin-lasterketak 6 urtetik
gorakoentzat Katategi industrialdean.
12:30.Apar festa 
Trinketeko aparkalekuan.
17:00. Herri Kirolen saioa Ibaiondo 1
aparkalekuan (Enara tabernaren 
parean). Aizkoran: Jesus Mujika eta
Xabier Zaldua, Ugaitz Mugerza eta 
Jokin Alkizalete. 
Harri-jasotzailea: Iñaki Perurena.
18:00. Ongi etorri findemundo
kale antzerkia ikusgai izango da 
San Migel plazan.
19:00. Sagardo dastatzea izango da
San Migel plazan.

Bi asteburu,
zapi berdea
askatu ezinda

Irura herensugearen zain da, aurtengo
sanmielei ekiteko; lehenengo
asteburuaren goseaz, baina bi asteburu
izatearen lasaitasunaz, herriko 
gazteak jo eta ke ari dira lanean. 

Itzea Urkizu Arsuaga Irura 

B
erdea dute kolore, eta
herensugea anima-
lia. Edo alderantziz-
ko hurrenkera izango
da, akaso, jaietako za-
pia sortu zuena. Kon-

tuak kontu, irurarrek herria eta
herritartasuna bizi eta defenda-
tzeko modu berezi bat dute, es-
kualdeko hiriburuaren itzalean
eta anoetarrekin lehia sanoan bizi
izandako belaunaldien fruitu.
Bada, xarearen gotorlekuari iritsi
zaio, beste behin, irurar sentimen-
du hori soinean hartu eta sanmie-
lez gozatzeko garaia. 
Hitzordua aski ezaguna dute

haur, gazte nahiz helduek ere, eta
bihar iluntzean leku gutxi izango
da Irurako plazan, herensugeari
ongi etorria emateko. Behin suzi-
ria entzun eta gero, bi asteburu eta
zorioneko zenbait astegun ere
izango dituzte, festaz blaitzeko.
Plazarekin batera, ordea, bada

Irurako sanmieletan ia kontrolgu-
ne bilakatzen den aterpetxo bat:
txosnaguneko karpa. Irurako gaz-
te asanbladaren ardura izaten da

udaletxe atzeko eremua antolatu
nahiz hornitzea, eta taldea bizi-bi-
zirik dago, Nora Iñurrita kideak
azaldu duenez: «55 gazte elkar-
tzen gara gaur egun, eta 14 urtetik
28 urte bitarteko neska-mutilak
aritzen gara». 

Argi dago, beraz, Irurako san-
mielek etorkizun oparoa dutela:
«Itxaropen hori dugu, bai. Gure
belaunaldikook 23 urte ditugu eta
oraindik lanean jarraitzeko gogo-
tsu gaude, baina badakigu guk
asanblada uzten dugunean leku-
koa bikaina izango dela», dio Iñu-
rritak. 
Eta, ez da kasualitatea, gazte

asanbladan belaunaldiak aitzakia
besterik ez baitira izaten, antola-
kuntza lanak kudeatzeko: «Belau-
naldi bakoitzak ardura jakin ba-
tzuk hartzen ditu ekaina-uztaila
aldean, prestaketetan hasteko,

19:00etan jaitsiko da herensugea, urteroko moduan, kanpandorretik udaletxeko balkoira. M. IRAOLA

gure lana izaten baita edariak es-
katzea, karpa alokatzea, txosnako
barra egitea, edalontzi berrerabil-
garriak ekartzea, izotzak erostea
nahiz bazkari-afariak antolatzea». 

EGUN BAKARRA EZIN AUKERATU
Hasiera guztiek haiekin dakarten
zirraragatik, edo egunaren bera-
ren bereziagatik, Nora Iñurritak
larunbateko Gazte Eguna aukera-
tuko luke, sanmieletako ospakizu-
nen zerrendatik: «Egun guztiak
gozatzen ditugu, goizetik goizal-
dera». Bihotza erdibitu samar
dauka, ordea, ostiraleko play-
back-a ere une kuttuna baita he-
rritarrentzat, parodiaren umore-
az. Herritartasuna bereziki senti-
tze horretan, azkenik, Nora
Iñurritak San Migel Egunaren be-
rezitasuna ere hizpide izan du:
«Beste zenbait herritan helduek
bakarrik parte hartzen dute, aka-
so, baina Iruran gazteontzat ere
egun berezia izaten da».
Lan egitea dagokie orain, beraz,

urria hasierara bitarte gozatuaz
nekatzeko. 

Gazte asanbladan 14
urtetik 28ra bitarteko
55 neska-mutil
elkartzen dira, herriko
jaiak prestatzeko

ERASOAK,
ICEBERGAREN PUNTA

Eskualdeko emakume taldeek joan
den udan ekindako bideari helduko
dio Irurako Udalak, herriko eragile-
ekin batera, datorren sanmieletan.
Brigadak antolatuko dituzte era-

so sexistak saihestu eta etxera
buelta beldurrik gabe egin ahal iza-
teko. Izan ere, emakume jaiotze
hutsa beldur zenbait sentitzeko
arrazoi da, Irurako eta Anoetako

emakume taldearen iritziz: «Bor-
txatze horiek herrietako jaietan
gertatzen dira sarri, eta matxismo-
aren icebergaren punta besterik ez
dira». 
Horrela, emakume zein gizonen

parte hartzeari dei egingo diote bri-
gada horietan. Anoetaraino zein
geltokietaraino laguntza eskainiko
dute, eta 632 445 333ra deitu be-
harko da. Txosnan izango da zen-
bakia, eta haren atarian elkargu-
nea. Azkenik, trinketera doan tu-
nelean pankarta esekiko dute,
puntu beltza delako. 



Rebeka Calvo Gaztelu

Terapia alternatiboen mundua
oso zabala da. Asko dira ongiza-
tea lortzeko dauden terapiak, ba-
tzuk oso ezagunak dira jada, aku-
puntura, yoga edota shiatsua
kasu, baina badira horren ezagu-
nak ez direnak. Kinesiologia da
horietako bat eta funtsean oreka
aurkitzen laguntzen du terapia
errazen bidez. 
Gardotza Adurriaga (Txara-

ma, 1973) kinesiologoa da. Tera-
pia honek adar asko dituela dio.
Berak kinesiologia psikoenerge-
tikoa lantzen du eta oreka lortuz
gauzak askoz argiago ikusten di-
rela nabarmendu du; «ikuspun-
tua aldatzen da, positiboago gau-
de... Mundua beste kolore bate-
kin ikusten da».  
Zer da kinesiologia?
Gorputzean eman daitekeen blo-
keo egoera bati irtenbidea ema-
ten saiatzen gara. Estres egoe-
rengatik ematen dira askotan eta
guk estres hori nolakoa den ikus-
ten dugu. Giharren test bat egi-
ten dugu eta emaitzaren bidez
bezeroaren sistemarekin jartzen
gara harremanetan. Estresa
mota askotakoa izan daiteke; bu-
rukoa, energetikoa, fisikoa edo
emozionala esaterako. Test ho-
rren bidez bezeroarekin harre-
manetan jarri eta gero, estresa
bilatzen dugu, zein mailatan da-
goen ikusten dugu, eta orduan,
galderen bidez, erabili beharre-
ko teknika zehatza bilatzen

dugu. Teknikak erabiltzerako
garaian oso garrantzitsua da bai-
mena eskatzea, izan ere, pertso-
nak berak esaten digu non dau-
kan muga. Pertsona guztiak ez
daude teknika guztiak jasotzeko
prest. Baimenik gabe ezin dugu
lan egin, beharbada oso barrura
sartzen gara eta pertsona hori ez
da horri buelta emateko gai. Gor-
putzak esaten digu nondik jo be-
har dugun. 
Estresa eta blokeoa nondik
sortu den identifikatzea da
beraz, lehen pausoa, eta gero
zer?
Estres hori askatu ahal izateko
erabili beharreko teknika auke-
ratzen dugu. Teknika asko dau-
de; batzuk lasaitzeko izan daitez-
ke, beste batzuk aktiboago egote-
ko... Tartean beti sartzen dugu
emozio bat, emozioek indar han-
dia ematen baitiote orekatze
guztiari. Lasaitzeko, esate bate-
rako, teknika neurobaskularrak
erabili ahal ditugu. Buruan pun-
tu jakin batzuk bilatzen ditugu
eta taupadak aurkitu arte hor
mantentzen gara. Horrek pertso-
na lasaitzen du eta gauzak argia-
go ikusten ditu. Estresa askatze-
an orekatuago gaudela esan ge-
nezake. 
Batez ere, estres arazoak
lantzen dituzue, beraz.
Pertsona blokeatuta dagoenean
ematen da estresa, hau da, ener-
gia ez doanean ondo. Nekatuta
dagoenak, lo ondo egiten ez 
duenak, argaldu nahi duenak

baina asmatzen ez duenak edota
min fisikoa duenak ere blokeoa
dauka. Mila blokeo daude. 
Orokorrean ez garenean erabat
ondo sentitzen ematen da egoe-
ra hori. 
Zer egiten duzu saioetan?
Normalean sesio bat ordu eta
laurdenekoa izaten da gehienez
eta hasieran komeni da hiruzpa-
lau sesio nahiko jarraian egitea
blokeo hori askatu, eta kinesiolo-
giak izan dezakeen eragina eta
oreka sentitzeko.  
Helburuekin lan egitea ere oso

garrantzitsua da. Saioak hastera-
koan oso garrantzitsua da helbu-
ru bat jartzea. Saioa bukatu eta

helburu hori betetzea posible
dela ikustean terapiaren eragina
ikusten da. Adibidez, beti oso ne-
katuta dagoen pertsona bati,
besterik ikusten ez duen bati,
beste zerbait proposatzen diot:
nekatuta egongo ez bazina zer
egingo zenuke? Jo dezagun
erantzuna dela egunero ordu er-
diz mendira joatea, saio horreta-
ko helburua beraz, hori izango li-
tzateke, egunero mendian ordu
erdiz ibiltzea. Helburu bat jarri
eta helburu horrekiko behar den
oreka bilatuko genuke. Egoera
horretatik estres maila zein den

eta hori askatzeko zein teknika
behar dugun aterako dugu. Lan
horrekin emozio bat ere aterako
dugu eta hortik milaka gauza
egiteko aukera izango dugu. 
Bezeroaren aldetik jarrera
aktibo bat behar da, beraz.
Teknika batzuk ez dira horren
aktiboak, baina jarrera aktiboa
behar da. Pertsonari kontzien-
tzia bat sorraraztea da gure lana,
bizi dugunaren erantzuleak ga-
rela ikusi behar dugu. Askotan
dugu joera erantzukizuna kan-
pora ateratzeko; lanean estres
handia daukat eta ezin dut dieta
egin, ezin naiz korri egitera joan
hankan mina baitaukat...  
Nolatan sartu zinen
kinesiologiaren munduan?
Kinesiologiaren erabiltzaile be-
zala hasi nintzen eta konturatu
nintzen nigan izugarrizko eragi-
na izan zuela. Nire terapeutari
esaten nion ez nekiela zer egiten
zidan, baina kableak aldatu ziz-
kidala eta gauzak beste era bate-
ra ikusteko gai nintzela. Oso
ondo sentitzen nintzen eta saio
batean nengoela hitzaldi bat
ematekoa zela jakin eta joatea
erabaki nuen. Ondoren, Touch
for Health oinarriko ikastaroa
egin nuen, ikastaroak egiten ja-
rraitu nuen eta gaur arte. 
Nondik dator kinesiologia?
Berez 1970eko hamarkada ingu-
ruan sortu zen. Kiropraktiko tal-
de bat hainbat teknika erabiltzen
hasi zen kirolarien etekin fisikoa
hobetzeko. John Thie konturatu

zen teknika horiek oso errazak
zirela eta gorputzak dezenteko
aldaketa jasan ahal zuela. Oina-
rri hartatik lan asko egin da, hala
ere, kinesiologiak adar asko bai-
titu; fisikoa, emozionala... 
Zuk adar emozionalaren
aldeko apustua egin duzu,
zergatik?
Niri pertsonalki asko lagundu
dit, nire burua gehiago ezagutze-
ko aukera eman dit eta nagoen
lekura ekarri nau. Onura asko
ekarri dizkit. Bizitzako egoera as-
kotan emozioak errepikatu egi-
ten dira. Emozio horren aurrean
gaizki sentitu eta ez badugu ezer
egiten beti egongo gara gaizki,
kinesiologiak kapak kentzen la-
guntzen du; emozioak sentitzen,
barrura sartzen eta hauek garbi-
tzen, nolabait esateko. Emozio-
ak sentitzen jarraituko dugu,
baina nondik datozen eta zer di-
ren ikusi ahal izango dugu eta
onartzen lagunduko digu.  
Adin guztietako jendeak
erabili dezake kinesiologia,
baita haurrek ere?
Bai. Umeak oso ondo eta erraz
orekatzen dira eurak bakarrik.
Oso oldarkorrak dira, izan behar
duten bezalakoak. Momentuan
sentitzen dutena esaten edo egi-
ten dute eta listo. Gehienetan
guk dauzkagu muga eta blokeo-
ak, helduok. Mugak guk jartzen
dizkiegu, gainera. Baina blokeo-
ak emanez gero kinesiologiako
teknikak erabili daitezke eurekin
ere.

R. CALVO

«Blokeo
egoera bati
irtenbidea
ematen
saiatzen gara»
Gardotza Adurriaga
Kinesiologoa
Kinesiologiak oreka bilatzen laguntzen du.
Hainbat teknika erabili daitezke helburua
lortzeko, baina orokorrean errazak direla 
dio Gaztelun bizi den terapeutak.

«Pertsona blokeatuta
dagoenean ematen 
da estresa, hau da,
energia ez 
doanean ondo»

50 postu
inguru egongo
dira azokan
Igande honetan
egingo da, eta
10:00etan jarriko da
abian; Asteasuko 
13 postu egongo dira

Imanol Garcia Landa Asteasu

Irailean Asteasuko hitzordu ga-
rrantzitsuenetako bat da azoka.
Igande honetan egingo da, eta
guztira 50 postu inguru izango
dira, horietatik 13 herrikoak.
10:00etan zabalduko da eta

14:00ak arte egongo da goizean
eta 17:00etatik 19:00etara arra-
tsaldean. Goizean ohiko ganadu
erakusketa izango da, eta esne
eta larre behiak, zaldiak, mando-
ak, idiak, ardiak, ahuntzak eta
txerriak ikusi ahalko dira.
12:30ean esne behien erakustal-
dia egingo da.
Txekor errearen pintxoak

11:00ak aldera jarriko dituzte sal-
gai, eta aurten berritasuna taloak
izango dira. Ez da faltako ere
Arroz Esne Lehiaketa. 11:00eta-
rako eraman behar dituzte parte

txerri hankak...», azaldu du Bel-
darrainek. Aste honetan lan han-
dia izaten du: «Lan guztia kolpe-
ra izaten da, kalkulatu egin be-
har duzu eta askotan ez da erraza
izaten. Lanpetuta ibiltzen gara,
baina aste ederra ere izaten da...
gero saltzen bada behintzat». Ur-
tero kopuru berdintsua saltzen
duela dio:  «Ondo saldu izan dut,
eta beti oso gustura geratu naiz.
Ea horrela jarraitzen dugun». 
Eguraldiak bere eragina du

horrelako ekimenetan, baina
eguraldi oso ona ez izan arren
jendeak erantzuten duela dio
Beldarrainek, eta gaineratu:
«Niri ateri egitea, baina oso be-
roa ez izatea komeni zait, bestela
txorizoak-eta izerditzen hasten
dira». Azokan postua jartzeak
gero harategian eragina izaten
du: «Izan da azokaren hurrengo
egunetan etorri den jendea, pos-
tuan erositakoa izugarri gustatu
eta harategian berriz erostera». 

Hainbat produktu izaten dira salgai Asteasuko Azokan. A. UZKUDUN

hartzaileek beren arroz esneak
frontoira, eta sari banaketa
12:00etan izango da. Ohiko beste
erakusketa mikologiarena da,
Aranzadi elkarteak jartzen due-
na. Halere, egin duen eguraldia-
rengatik, ez da ziurra erakusketa
egin ahal izatea. 
Asteasutik postua jarriko due-

netako bat Jose Mari Beldarrain

izango da, izen bereko harategia-
rekin. Negozioa hartu zuenetik
jartzen du postua, orain zortzi
bat urte, harategiaren aurreko ja-
bea ere azokan izaten zelako eta
Beldarrainek jarraipena eman
dio. «Etxean egindako txerrikiak
eramaten ditugu: txorizoa, odol-
kia, txistorra, hirugiharra,
saiheski adobatua, gazitutako

Azoka bereziak,
hamargarren urtea
Igande goizean egingo
da; herri giroa sortzen
duela diote postua
jartzen dutenek eta
antolatzaileek 

I. Garcia Landa Alegia

Aurten hamargarren urtea bete-
ko du Alegiako Azoka Bereziak.
Udazkenean ekitaldi bat antola-
tu nahian zebiltzala bururatu zi-
tzaien kultura batzordekoei azo-
ka antolatzea, Nati Murua Kultu-
ra zinegotziak azaldu duenez:
«Alegian baserriak egonik, modu
bat zela baserritarrei laguntzeko

pentsatu zen. Hasieran urrian
hasi ginen antolatzen, baina ga-
rai horretan barazki gutxi zituz-
tela baserritarrek, eta irailera au-
rreratzea erabaki zen. Irailean
saltzaileak ere gusturago daude,
eta jendeak erantzuten du». 
Plazan egingo da azoka,

11:00etatik 14:00etara, igande
honetan. Eguraldi txarra bada,
frontoian egingo da. 20-25 postu
izaten dira, eta 6-7 inguru izango
dira herriko baserritarrenak.
Hainbat produktu aurkitu ahal-
ko dira: barazkiak, bitxiak, xa-
boiak, mondejuak, pateak, ogia,
gaztak, sagardoa, eskulanak, pi-
per erreak... DBH4 mailakoek

azokara eraman nuenetik, buel-
tan bakarrik kalabazak eta in-
txaurrak eraman nituen», esan
du. «Hasieran ez nengoen ohitu-
ta postuaren atzean egoten, bai-
na urtero joaten zara ohitzen, eta
gauza berriak pentsatzen. Aur-
ten ilusioa egiten digu pipak era-
mateak, eguzki-lore eta guzti».

Juan Ignacio Rekondo, bere baratzean. I.G.L.

postua jartzen dute, ikasturte
amaierako bidaiarako dirua ate-
ratzeko, eta Sutarri dantza talde-
koek ere postua jartzen dute, ta-
loekin. Saltzaile guztiei eskatzen
zaie produkturen bat jartzeko,
eta horiekin osatutako saskiaren
zozketa egiten da. 
«Giroa oso ona izaten da», esan

du Muruak, eta postua jartzen
duen Etxarraga Berri baserriko
Juan Ignacio Rekondok baiezta-
tzen du: «Giro ona izaten da eta
jende asko ibiltzen da. Jendeak
erosi ere egiten du, ikusita berta-
ko produktuak izaten direla».
Batzuk harritu egiten zaizkio Re-
kondori, ez dakitelako baserria

duela. Barazkiak eta fruta pixka
bat izaten du postuan. Lauga-
rren urtea izango du aurten pos-
tua jartzen dutela.  Herri mailan
denez, parte hartzen du azoka
berezian, baina bestela ez du
posturik izaten Rekondok, etxe-
rako baitu baratzea. «Salmentak
ondo joaten dira. Aurreko urtean



KIROLAK 07www.ataria.info • 105.0 fm •107.6 fm 
OSTEGUNA, 2016ko irailaren 22a @TOLOSALDEAKIROL

Anai-arrebak trontza txapelketara
Euskal Herriko Trontza Txapelketa Mistoan eskualdeko bi bikote egongo dira; hilaren 24an,

larunbatean, Larrabetzun lehen kanporaketa jokatuko dute, 19:00etan hasita. 

Asier Imaz Baliarrain

T
xapelketak aurrera
atera ezinik dabiltzan
garai hauetan, herri
kirol mundutik albis-
te pozgarria iritsi da.
Lehen aldiz, Euskal

Herriko Trontza Txapelketa Mis-
toa jokatuko da. Deialdiak arra-
kasta izan du, gainera. Bederatzi
bikotek eman baitute izena. Ho-
rietatik bi, Tolosaldekoak izango
dira. Lehenik kanporaketa joka-
tuko da, eta sei onenek finalera-
ko txartela lortuko dute. Finala
urriaren 12an jokatuko da Basau-
rin, Urrezko Aizkolarien finala-
rekin batera. 
Alatzne Etxaburua zizurkilda-

rra Euskal Herriko Segalari Txa-
pelketa jokatu ezinik geratu zen
aurten, parte hartzaile faltagatik.
Herri kirolak maite dituenez, ez
du aukera galdu, eta Xanti Aiz-
purua senarrarekin trontzan ari-
ko da larunbatean, Larrabetzun.
Etxaburuaren maila agerikoa da,
eta Aizpurua Igor Esnaolarekin
aritzen da trontzan. Argi da, be-
raz, bikote handia osatu dutela
zizurkildarrek. Jokin Garmen-
diarentzat ere bikote sendoa osa-
tuko dute, eta finalean ikusten
ditu jada. Baliarraindarrak Mi-
ren Garmendia arrebarekin osa-
tu du bikotea. Larrabetzura erre-
ferentziarik gabe joango direla
diote: «Helburua finalerako sail-
katzea izango da. Seigarren pos-
tua ere oso ona izango litzateke
guretzat. Baina ez daukagu
ideiarik; besteak zein denbora-

tan dabiltzan edo nolako bikote-
ak diren». 
Kanporaketa larunbat hone-

tan izango da, 19:00etan, Biz-
kaian. Bikote bakoitzak 45 kana-
erdiko enborrari 10 korte eman
beharko dizkio. Finalean, 15
izango dira. Egurrak aizkoran
bezala, zeresana ematen dute
trontzan. Adar begiak edo bal-
dintza desberdinak tarteko. 
Duela hilabete t'erdi hasi ziren

entrenamenduekin garmendia-
tarrak. Anaiak izan zuen txapel-
ketaren berri, bera, lesioarekin
dabilen Ikaztegietako Unai Irao-
larekin trontzan ibiltzen baita.

Jokin Garmendiari burura bere
arreba etorri zitzaion segidan.
«Esan orduko baietz esan nion.
Pentsatzen gelditu izan banintz,
batek daki zer esango nion», go-
goratzen du Miren Garmendiak.
«Hasieran lasai hasi ginen, aste-
an entrenamendu bat egiten. Az-
ken aldian gogorrago gabiltza,
eta eguna gerturatu ahala, urdu-
ritasuna ere handitzen doala na-
baritzen dut». Josune Gorostidi-
rekin ezagutu zuen trontza mun-
dua Miren Garmendiak. Bikotea
osatzen zuten duela urte batzuk.
Ondoren, geldirik egon da balia-
rraindarra, anaiak txapelketaren
berri eman zion arte. Trontza
pixka bat aldatu dela dio Gar-
mendiak: «Garai hartan beste
erreminta mota batekin ibiltzen
ginen trontzan. Oraingoak pisu
gehiago eta hortz luzeagoak
dauzka». Zerra bakoitzak 1.500
eurotik gora balio du. Eta Jokin
Garmendiak dioen bezala, baka-
rrarekin ez duzu ezer egiten.
«Gazteek trontzan hasi nahi bal-
din badute, oso zaila daukate,
gastu horietan sartzea ez baitago
edonoren esku». 
Baliarrainen bizi dira garmen-

diatarrak, eta bertan egiten di-
tuzte entrenamenduak. Unai
Iraola eurekin egoten da, erakus-
le moduan. Erloju-zaina ere ba-
dute, eta nola ez, baita jarraitzai-
leren bat ere. Guztiak, larunbate-
an, Larrabetzura joango dira
finalean Bizkaira itzultzeko as-
moz. Ea eurekin zizurkildarrek
ere Basaurira joateko aitzakia
duten. 

Miren eta Jokin Garmendia baliarraindarrak trontzan, lagunak begira dituztela. Larunbatean Larrabetzun izango dira. A. IMAZ

«Helburua finalera
pasatzea izango da;
seigarren postua
guretzat ere oso ona
izango litzateke»
MIREN GARMENDIA
TRONTZALARIA

«Lehen hemen egiten
ziren zerrak 
erabiltzen ziren; gero
Australiakoak eta
orain Kaliforniakoak» 
JOKIN GARMENDIA
TRONTZALARIA

Ipurbeltza naiz eta harro nagoN i belea eta zu zozoa, edo al-
derantziz. Bai, zu, larunba-
tero mundua 90 minutuz

geratzeko gai zaren hori. Gizale-
geari eutsi nahi izan arren, 22
tantoren bueltan lagunik mine-
narekin ere sutsuki eztabaida-
tzen duen hori. Kamiseta kolore-
dunetan –eta banderatxoetan,
zapietan, motxiletan edo bisere-
tan– dirutza xahutu duen hori,
indarra eta gogoa, kamisetek
baino, izerdi saioek ematen du-
tela jakinda ere. 
Eta, bai, zu, irrati txikia poltsi-

koan sartu gabe
etxetik ateratzen ez
den hori. Edo VHS
aparatuen falta izu-
garria sumatzen
duen hori, huraxe
zelako hitzordu be-
rezi-gogoangarri-
errepikaezinak gra-
batzeko –eta nahi
adina alditan ikusteko–metodo-
rik erraz eta ukigarriena. Malen-
koniaren ajeak. 

Malenkoniare-
nak eta geografia-
renak, bai baitiru-
di, Lasartetik be-
herako lurretan
d e s k r i b a p e n
errenkada hori
guztia beteko du-
tenak futbolzale-

ak, saskibaloi zaleak
edo pilotazaleak bakarrik direla.
Onar dezadan behingoz: den-

boraldia amaitu den honetan, te-

rapia pixka bat egiteko baliatu
nahi izan dut zutabea. Eta, bai,
arraunzale sutsuok zomorrotxo-
ak gara askoren begietan, Gipuz-
koarik sakonenean.  
Barre txikiekin hasten da

dena, iraileko lehen bi astebu-
ruetatik kanpo estropada batera
elastiko koloreduna jantzita joan
zarelako; tira, umorea arazo as-
koren ukendua da. 
Baina, gero, terrazako kafea

Irango selekzioko gorabeherak

errepasatuz hartzen duen ho-
rrek, harridura adierazten du es-
ta-txahitza zure hiztegian duzu-
lako, edo 1996ko Kontxan gerta-
tutakoa memorian iltzatu
zitzaizulako. 
Fitxaketa eta tosta-dantzaren

gainetik, kirolzaletasunaren ma-
pak puskatzea izango da denbo-
raldi berrirako nire erronka, kre-
salak eta inauteriek hauspotuta-
ko bihotzak lasai hunki daitezen,
traineru soil beti begira. Bitarte-
an, nahiago baduzu, ni belea
izan ninteke, eta zu zozoa; baina
biok ipurbeltz, eta biok harro. 

Itzea Urkizu

Zia edo boga

AGENDA

Deialdiak
Anoeta.Kukuak kantuz taldearen
entsegua, 20:00etan, liburutegi za-
harrean. Euskal kantu zaharrei as-
tindu bat ematera animatzen dituz-
te herritarrak. 
Anoeta.Barazki ekologikoen saski
banaketa kooperatiba proiektuaren
hitzaldia izango da, Basherri 
sarearen eskutik, udaletxeko 
areto nagusian, 19:00etan. 
Bidania-Goiatz.Oasis Raid proba
solidarioan parte hartu zuten 
Ander Malbadi eta Ander Dorronso-
ro albizturtarren hitzaldia bertako
esperientzia eta abenturak 
kontatuz, udaletxeko pleno 
aretoan, 21:00etan.
Tolosa.Haurkizuna fundazioaren
aurkezpena izango da, 19:00etan,
Topic zentroan. Irabazi asmorik 
gabeko Fundazioa da, eta 
Ekuadorren ematen den gizarte 
garapen proiektu bati laguntzea 
da helburua.
Tolosa.Txaston dixie band 
talde tolosarraren kontzertua, 
Saikin 2 tabernan, 20:00etan. 
Tolosa.Las mil y una noches: Vol. 1 
El inquieto filma , 19:15ean, 
Leidor aretoan.

ATARIA IRRATIA
09:00-11:00. Pasahitza.
Eskualdeko berriak, Antton Karrera
Gipuzkoako Helduen elkarteen 
plataformako kideari eta Pili Zabala
Elkarrekin Podemos alderdiko 
lehendakarigaiari elkarrizketa. 
Irene Arin Kale Kantoitik, Tolomen-
diren atala, Jon Ander Galarragaren
Ekokultura eta  lehiaketa. 
11:00-12:00. Hamaiketakoa.Villa-
bona-Aiztondo eta Anoetaldekoko
albisteak. 12:00-13:00. Entzuteko
jaioak.16:00-18:00. Zebrabidea. 
18:00-20:00. Goizeko saioak 
utzitako onena. 21:00. Ataria iluna.

FARMAZIAK

TOLOSA.Egunekoa.Bengoetxea,
E. Kale Nagusia, 7. Tel.: 943 67 06 48.
Gauekoa.Morant, R. Zabalarreta 
lorategiak, 1. Tel.: 943 67 38 49.

Jarraitu hauteskunde
emaitzak ‘ataria.info’-n  

Erredakzioa

TOLOSALDEKO ATARIA-k igandean
lan berezia egingo du, Tolosalde-
an, Eusko Legebiltzarreko hau-
teskundeek ematen dutenaren
berri emateko.
Zortzietan herri guztietako

hautetsontziak itxi eta kontake-
tak bukatu bezain pronto herriz
herriko emaitzen berri ematen
hasiko da ataria.info. Irailaren
25ak ematen duena webgunean
jasoko da, eta sare sozial bidez
ere zabalduko dira emaitzak.
Duela lau urteko emaitzekin ere
alderatu ahal izango dira igande-
ko emaitzak. Egunean bertan, al-
derdi politikoen erreakzioak eta
balorazioak ere bilduko dira. 
Honez gain, hauteskunde

kanpainak eman duena jaso da
web orriko Eusko Legebiltzarre-
rako hauteskundeak atal bere-
zian, eta baita alderdi bakoitzeko
ordezkariei egin zaizkien elka-

rrizketak ere. Astearteko ohiko
egunkarian, berriz, herriz herri-
ko emaitzen berri emango da,
eta hauei, alderdi bakoitzeko or-
dezkarien balorazioak ere gehi-
tuko zaizkie.  

SOLASALDI POLITIKOAK, 
‘ATARIA’ IRRATIAN
Bihar solasaldi politikoa izango
da entzungai, eta EAJ, EH Bildu
eta Elkarrekin Podemoseko or-
dezkariak bertaratuko dira eta
hiru alderdiek beraien progra-

metan dituzten gai nagusien gai-
nean ariko dira hizketan. 
Astelehenean emaitzak erre-

pasatu eta alderdi bakoitzeko or-
dezkariak izango dira lehen ba-
lantzea egiteko. 
Asteartean, berriz, solasaldi

berezia eskainiko du ATARIA irra-
tiak hauteskundeen ondorena
aztertzeko. Hala, emaitzen 
irakurketa sakonagoa egingo
dute Garbiñe Biurrun, Maddi Sa-
rasola eta Juan Ignazio Hartsua-
gak.

Eusko Legebiltzarreko
hauteskundeen emaitzak
jaso ahala emango dira
webgunean, igandean

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM / 105.0FM 

ZORION AGURRAK

Zorionak aitona Suni! 
60 urtekin orain arte bezain ondo kontserbatu zaitez. 
Laster etxean nahi zaitugu! Unai, Ekain, Aizpea eta Intza. 

EGURALDIA

GAUR

BIHAR

22º / 15º

21º / 15º


